
Talba

MINUTI

Il-Minuti tal-Laqgħa Nru. 31 li saret fil-21 ta' Lulju, 1999 ġew konfermati.
  THE CHAIRMAN (Onor. Leo Brincat): Nibda biex nistieden lill-Awditur Ġenerali sabiex jingħaqad magħna madwar il-mejda.

Is-Sur Joseph G. Galea ħa postu madwar il-mejda.

RAPPORTI ANNWALI TAL-BORŻA TA' MALTA GĦAS-SNIN 1997 U 1998

  THE CHAIRMAN:   L-item li jmiss fuq l-aġenda huwa d-diskussjoni dwar ir-rapporti annwali tal-Borża ta' Malta għas-snin 1997 u 1998. Għalhekk ngħaddi mal-ewwel sabiex nistieden lis-Sur Alfred Mallia, Chairman tal-Malta Stock Exchange u l-uffiċjali li jinsabu jakkumpanjawh sabiex jingħaqdu magħna madwar il-mejda.  

Is-Sur Alfred Mallia, is-Sur Paul Spiteri u Ms Juanita Bencini ħadu posthom madwar il-mejda.

  THE CHAIRMAN:  Hawn mistoqsijiet?  L-Onor. Pullicino.

  ONOR. GEORGE PULLICINO (Segretarju Parlamentari):  Sur Mallia, f'wieħed mir-rapporti tissemma l-possibbilta' ta' l-introduzzjoni tar-remote trading għall-iStock Exchange.  Xtaqt nistaqsi x'ġara minn dak iż-żmien dwar dan.

   IS-SUR ALFRED MALLIA (Chairman, Malta Stock Exchange): Fil-fatt l-upgrades qed isiru u d-deċiżjonijiet ittieħdu.  Bħalissa ninsabu għaddejjin bit-training ta' l-istockbrokers.  Id-deċiżjoni kienet jekk indaħlux is-sistema kollha ġdida tar-remote trading issa jew inkella jekk nistennewx sa l-aħħar tas-sena sakemm tkun għaddiet il-problema tal-Y2K - għalkemm aħna diġa' compliant - ħalli nkunu ċerti.   Din is-sistema diġa' qed tintuża mill-istockbrokers, u  by February tkun daħlet kompletament.

  THE CHAIRMAN:  Dan l-aħħar kien hemm rapporti fil-gazzetti li l-iStock Exchange kienet qed tikkonsidra serjament li tintroduċi l-alternative companies listing (ACL) requirements.  Fil-fatt din is-sistema ġiet adottata?   

  IS-SUR ALFRED MALLIA:  Fil-fatt saru l-bye-laws ta' l-alternative listing,  iddiskutejna ma' l-istockbrokers, u dalgħodu għaddejna dawn l-istess bye-laws waqt il-laqgħa tal-council.  Issa l-ġimgħa d-dieħla se nippreżentawhom lill-Ministru tal-Finanzi sabiex hu jkun jista' jqegħedhom fuq il-Mejda tal-Kamra u nittamaw li fi żmien ħmistax jew tliet ġimgħat nagħmluha pubblika.  

  THE CHAIRMAN:  Naħseb li anke għall-benefiċċju tal-press li hawn preżenti tajjeb li wieħed jgħid li fost l-oħrajn din is-sistema għandha l-għan li tissimplifika l-aċċess għall-capital markets ta' kumpanniji li jkunu emerging.  Issa li xtaqt inkun naf jiena huwa jekk meta ħadet din id-deċiżjoni, l-iStock Exchange kenitx għamlet xi feasibility study dwar il-biċċa xogħol, u jekk kenitx parti minn xi marketing plan.  Jekk fl-affermattiv, tista' tgħidilna jekk l-iStock Exchange issettjatx xi targets għall-fażi inizjali ta' din il-miżura?

  IS-SUR ALFRED MALLIA:  Studju fis-sens ta' laqgħat ma' banek u ma' organizzazzjonijiet saru.  Fil-fatt l-idea li nidħlu fis-second tier ta' l-alternative listing kienet ittieħdet mill-kunsill is-sena li għaddiet.  Issa din is-sena għamilna l-bye-laws u għalkemm ma saru l-ebda targets, l-ispinta primarja kienet li fid-dinja kollha nkluż fl-Ewropa qed tidħol l-idea li ssir is-second tier; fl-Ingilterra hemm is-sistema AIM, fl-Ewropa hemm in-nouveau marche`, u l-alternative listing li għamilna hija piu' o meno fuq l-istess bażi ta' l-Ewropa.  Aħna deherilna li  l-iStock Exchange illum il-ġurnata wasal fi stat li qed jiġi aċċettat, u għalkemm fil-bidu kien hemm ċerta biża' u ridna noqogħdu  'l bogħod mir-riskju għaliex ma stajniex fl-ewwel sena nieħdu falza stikka, illum nistgħu niftħu aktar għar-riskju u nagħtu servizzi aktar wiesa'. 

  Kumpanniji li japplikaw taħt l-alternative listing m'humiex rikjesti li jkollhom it-three year track record, allura dik tiftaħ l-opportunita' anke għal new ventures li jistgħu jfittxu l-kapitali tagħhom fis-suq.  Taħt l-ACL il-limiti ta' l-inqas ammont ta' kapital li wieħed jista' jkollu maħruġ or listed huwa iżgħar minn dak ta' l-ordinary listing.  Dan jagħti aċċessibblita' akbar lil kumpanniji żgħar li għandhom ċertu growth.  Naturalment ir-regolamenti min-naħa tagħna jibqgħu hemm, u mhux  kull min se jiġi biex jillistja bilfors li se jkun aċċettat.

  THE CHAIRMAN:  Grazzi.  Aktar mistoqsijiet?  l-Onor. Mangion.

  ONOR. CHARLES MANGION:  Għalkemm it-turnover ta' l-attivita' tiżdied minn sena għal sena, wieħed jinnota li fl-1998 il-corporate bonds kienu jammontaw għal  2.6% tat-total turnover.  Qed nirriferi għal paġna 23 tar-rapport għall-1998.  Jista' jiġi spjegat lilna x'ikkontribwixxa għal dan il-fattur?

  THE CHAIRMAN:  Is-Sur Paul Spiteri.
   IS-SUR PAUL SPITERI (Chief Executive, Malta Stock Exchange):  L-ewwelnett ovvjament it-turnover jiddependi mid-domanda.  Issa t-tendenza hija li fejn għandek debt securities, individwi jmorru għall-income minnhom, il-coupon li qegħdin joffru, u ġeneralment issib li meta wieħed jakkwistahom hemm it-tendenza li wieħed iżommhom, allura ma jkunx hemm in-neċessita' li jbigħhom għaliex aktar ma jkunu high coupon akbar hija l-attrazzjoni li wieħed iżommhom speċjalment f'atmosfera fejn l-interest rates ikunu neżlin, għaliex il-fatt li l-interest rates neżlin, se jgħolli l-prezz tagħhom.   Seta’ kellu effett ukoll il-fatt li l-corporate bonds compared mar-recent rates of interest li qed joħorġu huma high coupon u allura nħolqotx il-ħtieġa li wieħed ibigħhom.

   IS-SUR ALFRED MALLIA:  Xtaqt ukoll inżid punt ieħor.  Fl-1998 kien hemm il-listing tal-Maltacom u allura relattivament kien hemm  turnover ikbar.

  ONOR. CHARLES MANGION:  Fl-introduzzjoni għaż-żewġ rapporti, kemm dak għall-1997 kif ukoll dak għall-1998, ġie marbut ħafna l-iżvilupp tal-Borża mar-restructuring ta' l-industrija.  Tista' telabora ftit dwar dan?

  IS-SUR ALFRED MALLIA:  L-idea tiegħi hija li r-restructuring qed isir mhux sempliċement mill-industrija per se, għalkemm dik qed issir ukoll, imma anke mill-mod differenti li bih qed iħarsu l-banek -  kemm il-Mid-Med Bank kif ukoll il-Bank of Valletta - lejn ċerti faċilitajiet.  Fil-fatt naf li l-Bank of Valletta qed idaħħal l-idea li fil-Valletta Investment Bank jkun hemm team li jara l-corporate finance ta' kull kumpannija u jekk iħoss li rather milli kumpannija għandha tissellef sempliċement mill-bank against security over a long term,  it should go public, allura jagħti parir f’dak is-sens.    

  ONOR. CHARLES MANGION:  Min-naħa ta’ l-iStock Exchange  qegħdin jiġu identifikati inizjattivi li jistgħu jgħinu anke kumpanniji żgħar - s'issa kien hemm kumpanniji kbar pjuttost stabbiliti li għandhom a long track record li marru għall-alternative financing u fil-fatt marru tajjeb ħafna - li għandhom bżonn kbir ta' restructuring u huma short ħafna mill-finanzi tant li kultant anke l-banek isibuha diffiċli biex jgħinuhom? 
  IS-SUR ALFRED MALLIA:  Fil-Borża bħala policy naraw li ma nkunux aħna li  nħajru lin-nies biex jillistjaw magħna u nispiċċaw qisna aġenti tagħhom.  Aħna ninsabu għaddejjin b'meetings regolari, anke ma' stockbrokers, awdituri u  avukati, pero’ ma nixtiequx li nkunu aħna stess li nagħmlu a marketing exercise advertising fis-sens li ngħidu lin-nies biex jiġu jillistjaws magħna għaliex dan imbagħad idaħħalna f'ċerti responsabbiltajiet li ma naħsibx li għandna nidħlu għalihom.  

  THE CHAIRMAN:  Għal dak li għandu x'jaqsam mal-pubbliku in ġenerali, jiena naf li over the years l-iStock Exchange dejjem ippruvat iddaħħal kultura biex iżżid l-awareness fost il-pubbliku stess tal-funzjoni tagħha.  Naf li saru anke programmi edukattivi fuq xi stazzjonijiet privati tat-television u anke li fl-1996 sar a general public perception survey biex hi stess ikollha feedback dwar kif iħares lejha l-pubbliku in ġenerali. Minn dak iż-żmien 'l hawn saru xi surveys simili biex tiġi assessed il-public opinion  fuq l-iStock Exchange?
  IS-SUR ALFRED MALLIA:  Le, pero’ qegħdin niddiskutu waħda ma' kumpannija tal-marketing.  Irrid ngħid hawnhekk li l-viżjoni tagħna hija li l-problema ta' l-iStock Exchange m'hijiex waħda ta' demand - dan il-fatt ħareġ minn kull darba li ġew listed xi  bonds - imma hija l-kultura Maltija.  Għalkemm l-kultura tagħna hija li tinvesti u tidħol għar-riskju, hemm bżonn li nipprovaw inbiddlu l-kultura tal-kontroll, ta' family companies, etc.

  THE CHAIRMAN:  L-Onor. Pullicino.

  ONOR. GEORGE PULLICINO:  Mr Chairman, dan l-aħħar laqatni l-fatt li fil-każ tal-ħruġ tal-Corintha Finance Group p.l.c. bonds 2009, filwaqt li l-investituri l-kbar ħadu refund malajr, l-investituri ż-żgħar ħadu refund bejn 21 u 30 ġurnata wara.  Jien naħseb li  f’Borża bħal tagħna fejn għadna qegħdin fil-bidu, wieħed għandu jgħin kemm jista’ lill-investitur iż-żgħir. 

  IS-SUR ALFRED MALLIA:  L-ewwelnett irrid ngħid li r-refunds ma jsirux minna, hija l-kumpannija li tiddeċiedi kif dawn għandhom isiru.  Min-naħa tagħna kulma nistgħu nagħmlu huwa li nagħsru kemm jista' jkun, imma fl-aħħar mill-aħħar hija l-kumpannija li trid tagħmel ir-refunds.  Fil-fatt aħna nirreġistrawha wara li tkun għamlet l-allotment u tat lura r-refunds. 

  ONOR. GEORGE PULLICINO:  Imma x'inhi tagħmel il-Borża mill-aspett prattiku biex tara li - anke jekk m'hijiex hi li tagħti r-refunds direttament - l-investitur iż-żgħir ma jispiċċax jiġi meqjuż second class ma' l-investitur il-kbir?  

  IS-SUR PAUL SPITERI:  Fil-każ tal-Corinthia Group wieħed irid japprezza li kien hemm  'il fuq minn 2,000 applikant u 15 minnhom biss kienu investituri kbar. Naturalment biex taħdem ir-refunds ta’ 15 tieħu ħafna inqas żmien milli tieħu biex taħdem ir-refunds ta’ 2000.  Il-proċess li jsir effettivament hu li l-applikanti jiġu proċessati, allura you have to input 2,500 applications  - dan aħna għamilnih  f'jumejn -  għaliex imbagħad ir-reġistri tal-kumpanniji iridu jiġu miżmumin u maintained mis-Central Security Depositary (CSD) tagħna.  Dawn jgħaddu l-informazzjoni lill-kumpannija, il-kumpannija toħroġ l-allotment policy, imbagħad riżultat ta' dan jinħadmu r-refunds.  Minħabba dan kollu bilfors li jilħaq jgħaddi ż-żmien sakemm isiru l-kalkoli għal 2,000 investitur.  

  Issa f’dan il-każ aktar kien faċli li tinħadem malajr l-allotment policy ta’ l-investituri l-kbar, pero' kif qal iċ-chairman, dan ix-xogħol m'huwiex responsabbilta' tagħna; we are the back office providers u għalkemm il-probabbilta' hi li nipprintjawlhom anke ċ-cheques, il-kumpannija hija responsabbli biex tara li dawn joħorġu.  

  THE CHAIRMAN:  Aktar kummenti?  L-Onor. Pullicino.

  ONOR. GEORGE PULLICINO:  Xtaqt nagħmel domanda fuq każ partikolari.  Fit-22 tax-xahar li għadda, jiġifieri Settembru, kien hemm il-commencement of trading ta' l-istocks tal-gvern u numru ta' investituri spiċċaw irċevew ir-registration advice tagħhom l-għada.   Dan ifisser li dawn  kellhom ġurnata inqas ċans li jagħmlu trading.  J'Alla li jien ninsab żbaljat, pero’ fil-każ li m’iniex  nixtieq li dan jiġi investigat.

  IS-SUR ALFRED MALLIA:  Safejn naf jien ngħidlek li dan huwa żbaljat.  Jekk  tista' tgħaddili aktar informazzjoni anke privatament inkun nista’ nagħtik aktar informazzjoni.

  IS-SUR PAUL SPITERI:  Mr Chairman, naħseb dak li qiegħed jirriferi għalih l-Onor. Membru huwa l-fatt li n-notice li ħareġ il-kunsill kienet tgħid li l-commencement of business kellu jsir ġurnata, imbagħad ir-registration advices saru ġurnata oħra.  Għalkemm dan huwa minnu, fl-intervening period, mill-istatement li ħareġ il-gvern kulħadd kien jaf li kien se jieħu dak li applika għalih.  Jiġifieri għalkemm mhux kulħadd kellu r-registration advice, effettivament il-holdings kienu hemm u setgħu jiġu transacted.  

  ONOR. GEORGE PULLICINO:  Imma sadanittant kien hemm min irċeva r-registration advice l-għada.  

  IS-SUR PAUL SPITERI:  Imma tal-commencement of trading.  
  ONOR. GEORGE PULLICINO: Imma l-Borża ħadet konjizzjoni ta' dan biex tara li ma jerġax isir?

  IS-SUR PAUL SPITERI:  Iva ħadna.

  ONOR. GEORGE PULLICINO:  Jien naħseb li huwa importanti li r-registration advice tasal għand l-investituri fil-ħin.  Jiena naf b'każ partikolari fejn għalkemm it-trading beda l-Erbgħa, ir-registration advice waslet il-Ġimgħa.  Jiena nemmen ħafna li l-Borża kemm jista’ jkun għandha tħares lejn l-investituri kollha bl-istess mod -  fil-fatt din hija d-direzzjoni ġenerali li qegħdin nagħtu anke bħala gvern - u mhux tħares lejn l-investituri l-kbar bħala dawk li qegħdin jippumpjaw u lejn l-oħrajn bħala second fiddle.  Anzi jien naħseb li fil-każ ta' Malta, huwa ħafna u ħafna aktar importanti li l-investituri ż-żgħar ikunu l-prime clients tal-Borża aktar u aktar għax irridu li jkunu ħafna aktar l-istake holders fis-sistema kollha.  Mr Chairman, jiena qed ngħid dan mhux għaliex jinteressani wisq x'ġara f’dan il-każ partikolari imma aktar biex inkun nafu x’passi ħadet il-Borża  biex dan ma jerġax jiġri.

  IS-SUR PAUL SPITERI:  Nista’ ngħid li dak il-każ ġie noted, biss xtaqt ngħid li n-notice of commencement of trading effettivament hija deċiżjoni tal-kunsill.  Biex ngħid hekk, il-kunsill seta’ kieku ried, xeħet lura d-data ta' meta beda t-trading biex ir-registration advice tkun fl-idejn qabel peress li anke kien hemm weekend u l-festa ta’ l-Indipendenza in between.  Ħaġa li stajna għamilna kien forsi li ndaħħlu n-nies jaħdmu fil-festa ħalli l-advice tasal fl-istess ġurnata tal-commencement of trading.   

  ONOR. GEORGE PULLICINO:  Sur Spiteri, jien semmejt dan il-każ sempliċement biex ngħid li  huwa importanti li l-investituri kollha jirċievu l-advice f’daqqa u mhux ikun hemm min jirċevih wara.   

  IS-SUR PAUL SPITERI:  Naqbel, Mr Chairman.

  THE CHAIRMAN:  Xtaqt nirriferi għar-rapport ta’ l-1998 fejn hemm riferenza għall-fatt li l-iStock Exchange ikkummissjonat studju komparattiv ma' ġurisdizzjoniijet oħrajn li għandhom skemi simili bħal dawk li huma listed fl-iStock Exchange ta’ Malta.  Xtaqtkom telaboraw ftit fuq dan l-istudju u forsi tgħidulna min huma l-foreign consultants, fiex wasal l-istudju u meta huwa mistenni li jitlesta.

  IS-SUR ALFRED MALLIA:  Fil-fatt l-istudju sar; wieħed mill-consultants wasal nhar it-Tlieta, l-ieħor wasal il-lejla u nhar il-Ġimgħa għandna seminar flimkien mal-Malta Financial Services Centre (MFSC) fejn huma se jippreżentaw ir-rapport tagħhom.  

  THE CHAIRMAN:  Taħsbu li f'xi stadju ulterjuri l-PAC ikun jista' jingħata, jekk mhux ir-rapport innifsu, almenu executive summary tiegħu?

  IS-SUR ALFRED MALLIA:  Ma nsib l-ebda diffikulta’.

  IS-SUR PAUL SPITERI:  Altru li m'hemmx diffikulta' għaliex dan huwa studju li jrid iwassalna għall-marketing strategy biex nattiraw aktar international business lejn Malta.  Jiġifieri l-iskop huwa biex naraw l-strengths u l-weaknesses tagħna -  il-weaknesses aktar milli l-istrengths - vis-a-vis ġurisdizzjonijiet oħra.

  THE CHAIRMAN:  Jekk intom taħsbu li dan ir-rapport jippreġudika lill-marketing position tagħkom, għidulna dan meta tibgħatulna l-kopja ħalli fil-każ ma jiġix ċirkolat lill-press.

  IS-SUR ALFRED MALLIA:  Fil-fatt irrid ngħid li probabbilment ħafna mir-rakkmandazzjonijiet li hemm se jiġu inklużu f'chapter 9 tal-bye-laws.

  THE CHAIRMAN:  Grazzi.  Aktar rimarki?  L-Onor. Herrera.

  ONOR. JOSE` HERRERA:  Mir-rapport għall-1998 jirriżulta li f’sena l-istaff costs telgħu bi kważi 28%.  Jirriżulta wkoll li l-ammont ta' żieda fl-employees kien biss ta' tlieta.  Allura xtaqt inkun naf għalfejn kien hemm dan l-awment tant kbir fl-istaff costs.
  IS-SUR ALFRED MALLIA:  Hawnhekk irrid ngħid li l-audited accounts, skond l-istandards, jagħtu biss an average; fil-fatt attwalment kien hemm żieda ta' seba’ impjegati. 

  ONOR. JOSE` HERRERA:  Pero' skond l-informazzjoni li għandi kien hemm  biss an increase of three employees.  Jiġifieri inti qed tgħid li ż-żieda ta' 28% fl-istaff costs tirrispekkja s-salarji ta' aktar impjegati jew inkella kien hemm awment fis-salarji tal-ħaddiema preżenti?  Jekk taħdmiha tiġi żieda average ta’  Lm700 fis-sena għal kull impjegat.  

  MS. JUANITA BENCINI (Manager, Finance and Compliance):   According to the Companies Act, in-notes to the financial statement bilfors iridu juru the average number of employees throughout the year.  Allura speċi dak jirrifletti movimenti fl-istaff imma throughout the year żdied a complement of seven, jiġifieri by year end konna seven aktar milli konna s-sena ta' qabel.

  ONOR. JOSE` HERRERA:  Jiġifieri inti qed tgħid li kien hemm żieda ta’ seven employees.

  MS. JUANITA BENCINI:   Iva.  Ftit minnhom ovvjament daħlu minflok oħrajn, pero' t-total number ta' l-impjegati li daħlu kien seba'.  

  ONOR. JOSE` HERRERA:   Fil-fatt meta jien għamilt  plus u minus irriżultali li attwalment iż-żieda kienet ta' tliet impjegati.  Issa jekk teħodha li ż-żieda kienet biss ta' tliet impjegati, u taqsam dak it-28% bħala medja fuq 24 impjegat minflok fuq 21 impjegat, tiġi tammonta għal żieda ta' aktar minn  Lm700 għal kull impjegat.  Xtaqt li nivverifika din.  

  IS-SUR ALFRED MALLIA:  Nista' nikkonfermalek li fl-1998 l-istaff żdied bi tmienja u naqsu tnejn.  

  ONOR. JOSE` HERRERA:   Pero' jien xtaqt ftit aktar kjarifika.  Jekk tieħu l-medja tas-salarji ssib li dawn kienu ta' madwar Lm6,000, anke jekk minn tmienja tnaqqas tnejn xorta hekk jibqgħu.  Issa l-punt huwa li fir-rapport hemm  subparagraph ieħor imsejjaħ "recuitment reform and other staff welfare costs" li minn Lm18,000 tela' għal Lm25,000.  Tistgħu tispjegawli x'inhuma dawn il-welfare costs?    

  MS. JUANITA BENCINI:   Iktar milli żidiet bħala allowances, li kien hemm kienu recruitment costs.  Ovvjament il-fatt li kellna iktar staff jirrifletti f'affarijiet bħal staff welfare u uniformijiet għaliex dak ovvjament huwa proportional to the  number of employees.   Ir-recruitment expenses kienu għoljin ftit fl-1998 għaliex  konna kkummissjonajna rapport fuq l-organisational restructure tal-Borża sabiex inkunu nafu kif u f'liema sections għandna nimpjegaw lin-nies.  That in itself was a substantial amount, imbagħad apparti dak kellna heavy advertising in the recruitment of employees itself għaliex ħafna drabi l-Employment and Training Corporation (ETC) was not meeting our demands.   

  ONOR. JOSE` HERRERA:   Jiġifieri dan jiġġustifika l-increase of almost 35% on welfare costs?  

  MS.  JUANITA BENCINI:   Il-bulk kien recruitment costs.  

  ONOR. JOSE` HERRERA:   Xtaqt nistaqsi issa xi ħaġa oħra.  Il-Borża hija aġenzija governattiva pjuttost likwida u dejjem għandek surplus, pero' l-iktar ħaġa li jien nara inkwetanti huwa l-fatt - forsi tistgħu tispjegawhuli ftit - li għandha  kredituri fl-ammont ta' aktar minn Lm54,000.  Issa aħna nafu li l-Borża għandha wkoll l-iskop li tgħin il-mutur tal-pajjiż b'mod ġenerali.  Allura jekk bħalissa hawn ċertu slump jew hawn min qed igorr li hawn slump fl-ekonomija, u li mhux qed jiġi  ġenerat biżżejjed negozju, x'inhu l-iskop li aġenzija governattiva likwida, tirreġistra surplus ta' madwar Lm190,000? Ma jkunx aħjar kieku dan l-ammont jiġi ġġenerat lura biex b'hekk jinħoloq aktar kummerċ?      

  MS. JUANITA BENCINI:  Nixtieq qabel xejn nirriferik għal note 11 tal-financial statements għall-1998 fejn hemm il-breakdown tal-creditors.   Minn hemmhekk joħroġ ċar li mill-ammont ta' Lm190,000, Lm72,000 huma taxxa li għadha kif ġiet imħallsa l-ġimgħa l-oħra -  dak bilfors li jkun end of year creditor, year in year out - hemm ukoll Lm54,000 li huma prepaid listing fees - bażikament il-listing fees jiġu invoiced on the anniversary ta' meta l-kumpannija tkun ġiet listed allura jkunu għadhom qed jidhru bħala kredituri għaliex teknikament, jekk jiena nieqaf naħdem illum inkun irrid nirrifondihom - imbagħad hemm l-accruals and deferred income, which amount to my mind considering the level of business, is pretty acceptable.  

  ONOR. JOSE` HERRERA:   What seems excessive a bit to call it correctly is the amount of debtors li jammonta għal madwar Lm0.25 miljun.  

  MS. JUANITA BENCINI:   L-ammont ta' debtors ikun dejjem għoli ħafna aktar   fl-aħħar tas-sena milli throughout the year minħabba l-fatt li one major source of revenue tal-Borża huwa dak li ngħidulu l-annual register fee.  Dak jinħadem on the number of holders existing as at year end, jiġifieri throughout the year I am accruing for that ammount, but come 31 December  jingħalqu r-reġistri, inkun naf kemm għandi holders u nkun nista' noħroġ invoice għas-sena kollha.  Għalhekk ovvjament dawk kollha jkunu qegħdin jidhru bħala djun li għandi nieħu at year end.   Jiġifieri dan tista' tgħid li huwa introjtu ta' sena sħiħa pro rata imma fil-bye-laws tagħna hemm miktub li it has to be decided upon the number of holders at year end  u allura speċi joħorġu dak. Ġeneralment by the first two months of the year dawn ikunu cleared.  

  THE CHAIRMAN:   L-Onor. Mangion.

  ONOR. CHARLES MANGION:   Xtaqt nistaqsi xi ħaġa rigward il-compensation fund stabilit mill-istess liġi u li l-iskop tiegħu huwa ta' safety net vis-a-vis l-investituri.  Peress li t-turnover qiegħed dejjem jikber u l-Borża dejjem qed tkabbar is-servizzi tagħha, ma taħsbux li l-ammont ta' kważi Lm100,000 m'huwiex adegwat, aktar u aktar issa li l-Borża qed tidħol f'ventures ġodda u forsi qed tħares lejn oqsma aktar riskjużi?  Ma taħsbux li dan  il-fond għandu jiżdied?  

  IS-SUR ALFRED MALLIA:   Iva, jien naħseb li l-fatt li żdied ix-xogħol, il-fond għandu ikun ikbar.  Nista' ngħid li f'dan ir-rigward ninsabu għaddejjin b'diskussjonijiet preliminari anke ma' l-MFSC fis-sens ta' jekk għandux ikun hemm fond wieħed - l-MFSC għandhom il-compensation fund tagħhom ġaladarba huma joħorġu l-liċenji. Jiġifieri din l-issue tinsab under review pero' naħseb li l-fatt li x-xogħol jikber u jiżdied huwa każ li l-fond ikun ikbar milli hu.   

  ONOR. CHARLES MANGION:   Jiġifieri qegħdin taħsbu fir-rigward li żżidu jew twessgħu iktar s-safety net tal-compensation fund.  

  IS-SUR PAUL SPITERI:  Il-ħolqien tal-fond u l-kontenut tiegħu ġej minn żewġ sorsi; il-kontribuzzjoni tal-brokers u l-kontribuzzjoni ta' l-exchange.  Issa meta dan il-fond kien ġie stabbilit, kien għadu mhux magħruf kemm se jrendi l-business tal-brokers u allura kien ġie stabbilit limit li kien ikkonsidrat raġonevoli, ċioe' li fi żmien 10 snin dan jilħaq l-ammont ta' Lm0.25 miljun u nofshom ikunu kontribuzzjoni tal-Borża.  Issa l-esperjenza qed turina li dawn qed jiġġeneraw business u effettivament, kif diġa' qal iċ-Chairman, qegħdin nistħarrġu ma' l-MFSC - is-servizzi finanzjarji kollha suppost għandhom some form of fund; tagħna għalkemm m'huwiex kbir qiegħed in place - jekk għandniex noħolqu fond wieħed bejnietna.  

  Il-problema li mal-ewwel tqum hija f'każ li jkun hemm claim, liema wieħed  tidentifika.  Jekk, per eżempju, noħolqu fond wieħed u jkun hemm claim minħabba li xi ħadd ma jkunx ħallas l-insurance policy, dan mil-liema fond għandu jieħu?  Dawn huma t-tip ta' problemi tekniċi li ltqajna magħhom.  Qegħdin nistudjaw ukoll il-possibilita' li l-kontribuzzjonijiet min-naħa tal-broker jiżdiedu in the light taż-żieda ta' attivita' li qed ikun hemm fil-Borża.  Aħna naħsbu li għandu jkun hemm xi forma ta' żieda, imma l-quantum għadna ma wasalniex għalih. 

  Ħarisna wkoll lejn il-possibilita' li minflok fond ikun hemm xi forma ta' insurance li tagħmel tajjeb, pero' iltqajna ma' problemi fis-sens li diffiċli għall-actuaries ta' l-insurance li jistabbilixxu x'tip ta' claim ikun hemm, b'riżultat li l-premium ikun enormi.  Hemm ukoll il-problema l-oħra li jekk inti tħallas bil-premium m'għandek xejn; kif inhi almenu qed tixħet xi ħaġa u għada pitgħada forsi tkun tista' tieħu minnhom.  Ma rridux ninsew ukoll il-fatt li l-compensation fund basically huwa ntiż għall-investituri ż-żgħar mhux għall-kbar - dawn suppost li jafu jħarsu l-interessi tagħhom huma stess - u fil-bye-laws hemm stipulat il-limitu li wieħed jista' jagħmel claim fuqu.  Jiġifieri għalkemm l-ammont li hemm fil-fond jista' jidher żgħir, fil-fatt jaf ilaħħaq aktar. 

  ONOR. CHARLES MANGION:   Punt ieħor li joħroġ mill-introduzzjoni tar-rapport għall-1997 huwa li l-listing tal-Maltacom shares f'Londra ġiet meqjusa bħala  opportunita' eċċellenti biex tiżviluppa l-Borża.  Sur Mallia, tista' telabora ftit b'liema mod il-fatt li korporazzjoni li ġiet privatizzata llistjat fil-Borża għen biex jespandu iktar l-orizzonti tal-Borża?  

  IS-SUR ALFRED MALLIA:   Waħda mill-opportunijiet li nħolqot kienet fis-sens li għamilna trading kuljum u allura t-trading kiber imma naħseb li waħda mill-affarijiet  li qed inħarsu lejha llum hija l-kwestjoni ta' alleanzi ma' stock exchanges oħra anke biex ikun hemm dual reporting.  Dan kien l-ewwel pass.  

  ONOR. CHARLES MANGION:   U nħolqot din l-alleanza.  

  IS-SUR ALFRED MALLIA:   Ma ħolqotx alleanza imma ġegħlitna nħarsu lejn possibilita' ta' alleanzi u  fil-fatt illum qed nistudjaw din l-istess possibilita'.  

  THE CHAIRMAN:   L-Onor. Hyzler.

  ONOR. GEORGE HYZLER (Segretarju Parlamentari):   Jien smajt ir-risposta għad-domanda li għamel aktar kmieni l-Onor. Mangion, u  xtaqt nistaqsi jekk fil-fatt teżistix strateġija biex tinkoraġġixxi iżjed kumpanniji biex jillistjaw.  Meta ngħid strateġiji mhux neċessarjament qed nirriferi għall-fatt li wieħed imur għandhom direttament għaliex nifhem l-implikazzjonijiet ta' din it-tip ta' strateġija imma ovvjament teżisti forma oħra ta' marketing li fl-aħħar mill-aħħar naħseb li huwa fl-interess tal-Borża u ta' kulħadd li jsir, kif ukoll strateġija biex tinkoraġġixxi l-investitur iż-żgħir kif diġa' semma l-Onor. Pullicino aktar kmieni.  Jien naħseb li l-Borża biss tista' tagħmlu dan; issa jekk tagħmlux direttament jew tagħmlux tramite l-istockbrokers hija kwestjoni oħra, pero' xi ħadd irid jagħmlu.  Jien naħseb li m'huwiex biżżejjed li l-Borża tieħu l-aspett negattiv fis-sens li ġġiegħlek tagħmel il-warning li l-valur jista' jinżel kif ukoll jitla', imma tista' tkun daqsxejn iktar proattiva fil-bejgħ tagħha nnifsha.  

  IS-SUR ALFRED MALLIA:  Jien li għedt huwa li aħna ma nagħmlux riklami b'mod dirett, pero’  laqgħat privati ma' stockbrokers, awdituri, avukati, u kumpanniji fejn fihom nagħtu ċerta informazzjoni, jinsabu kontinwament għaddejjin.  Jien li m'iniex ippreparat nagħmel huwa li nqassam jew nibgħat leaflets li nkunu għamilna aħna stess. Mill-bqija focusing fuq possibbiltajiet isir u jinsab għaddej kontinwament.  

  ONOR. GEORGE PULLICINO:  Jiġifieri normalment dawn il-laqgħat huma laqgħat fejn dak li jkun jistaqsi u allura tiltaqgħu miegħu, jew hemm pro active targeting ta' ċerti kumpanniji li wieħed forsi jipprova jħajjarhom jersqu biex ipoġġu lilhom infushom fuq il-Borża?

  IS-SUR ALFRED MALLIA:  Kif diġa’ spjegajt, waħda mill-affarijiet li qed nagħmlu hija that we are targeting the advisors.  Il-kumpanniji li ltqajna magħhom, u li fil-fatt irrid ngħid li huma numru żgħir, kienu kumpanniji li wrew interess; l-istockbroker ikun qalli li jkun hemm xi ħadd li jkun jieħu interess f’xi biċċa  xogħol.  Voldieri l-ewwel approach trid issir min-naħa tal-kumpannija jew ta' l-istockbroker.
  ONOR. GEORGE HYZLER:  L-intervent tiegħi għamiltu proprju  għaliex f’Malta għad m'għandniex kultura ta' stock exchange naturalment għaliex hija istituzzjoni relattivament ġdida u allura forsi xi ħadd irid jagħmel dan il-pass iktar proattiv.   Illum il-kumpanniji tagħna ma jħarsux lejn l-istock exchange bħala soluzzjoni għaliex ovvjament it does not come natural.  Naturalment l-advisors tagħhom suppost jagħtuhom dawn it-tip ta' pariri, pero' kieku jien qed nagħti parir lil klijent u ngħidlu biex immorru fuq l-istock exchange, probabbilment  insib reżistenza mingħandu għaliex forsi jkun għadu ma fetaħx moħħu għal din it-tip ta' possibbilta' ta' finanzjament.  Allura dak li qed nissuġġerixxi jien huwa jekk forsi wieħed  għandux jikkonsidra li jaħdem iżjed viċin ma' azjendi bħall-Institute for the Promotion of Small Enterprise (IPSE)  proprju biex jintroduċi dawn it-tip ta' approaches.    

  IS-SUR ALFRED MALLIA:  Fil-fatt iddiskutejna ma' l-IPSE u jidher li l-kumpanniji li jaħdmu magħhom m’humiex kbar biżżejjed li lesti jillistjaw Lm75,000 kif inhuwa meħtieġ skond ir-regolamenti ta' l-ACL.  Għal dak li jirrigwarda l-Malta Devlopment Corporation (MDC) u proġetti ġodda nista’ ngħid li għalkemm kien hemm ħafna affarijiet li żammewna lura saru l-ewwel laqgħat fejn tkellimna dwar marketing u kif inħarsu lejh u qed insemmu Frar bħala data.  Ikkuntatjajna wkoll lill-Federation of Industry (FOI) u ninsabu nteressati li nikkuntatjaw anke organizzazzjonijiet oħra.  

  ONOR. GEORGE HYZLER:  Tikkonsidraw li wasal iż-żmien li wieħed jiftaħ iktar għal listing ta' kumpanniji li huma iktar high risks?

  IS-SUR ALFRED MALLIA:  Iva fil-fatt  dan huwa dak li kont qed ngħid liċ-Chairman; li ħriġna l-ACL li huma regolamenti anqas tassattivi.

  ONOR. GEORGE HYZLER: Jiġifieri fejn min se jinvesti fihom jaf li se jieħu riskju ferm ikbar.  

  IS-SUR ALFRED MALLIA:  Fil-fatt se jkun hemm bord differenti għalihom, u meta nagħmlu l-avviż fil-gazzetti dwar il-prezzijiet,  dan ikun wieħed separat fejn ikun identifikat li dawn huma  kumpanniji ta' iktar riskju.  Wieħed jimmaġina li jekk ikunu bonds u affarijiet simili d-dividend ikun iktar qawwi imma definittament li jkun hemm x’juri b’mod dirett li dawn huma  higher risk.
  ONOR. GEORGE HYZLER:  Dawn jinsabu fi stadju ta’ regolamenti? 

  IS-SUR ALFRED MALLIA:  Fil-fatt ġew konfermati dalgħodu fil-kunsill, iddiskutejnihom diġa' ma' l-istockbrokers u ma’ various bodies  li huma interessati  u nittama li l-ġimgħa d-dieħla nkun nista' nippreżentahom lill-Ministru tal-Finanzi biex huwa jqegħedhom fuq il-Mejda tal-Kamra u naturalment ikunu pubbliċi.

  ONOR. GEORGE HYZLER:   Allura f'dak il-każ jista’ dan il-marketing ikun aktar miftuħ għal dan it-tip ta' suq?  Qed ngħid dan għaliex filwaqt li ma tantx għandek bżonn marketing għal kumpannija kbira biex tillistja għaliex ovvjament taf x'għandha tagħmel, mhux l-istess jista’ jingħad għal dawn it-tip ta' kumpanniji żgħar li issa jafu li jistgħu jiġbru kapital li qabel ma kellhomx aċċess għalih, speċjalment mingħand il-banek.

  IS-SUR ALFRED MALLIA:  Fil-fatt il-policy  tal-marketing tibqa' dejjem l-istess.  Aħna dejjem nemmnu li għandu jkun l-istockbroker li jressaq kumpannija biex tillistja.  Aħna ħarisna lejn il-possibbilta' li l-awdituri jkunu jistgħu jressqu kumpannija lejn l-iStock Exchange u fil-fatt iddiskutejna dan magħhom, pero’ ma dehrux li kienu direttament interessati għaliex ħassew ċerta responsabbilta', conflict of interest eċċ.  Fl-aħħar mill-aħħar il-kwestjoni tibqa’ l-kultura, u aħna  bilfors inkunu kawti.   

  THE CHAIRMAN:  L-Onor. Pullicino.

  ONOR. GEORGE PULLICINO:  Mr Chairman, fil-fatt waħda mid-domandi li rrid xtaqt nagħmel tkompli ma' dak li qed jgħid l-Onor. Hyzler.  Jien nifhem il-punt tagħkom, jiġifieri li preferibbilment ikun l-istockbroker li jmur “jistad”, pero’  l-Borża qed taħseb biex almenu tagħmel marketing training għall-istockbrokers biex ikunu jistgħu jagħmlu targeting aħjar fuq dan is-suq?

  IS-SUR  ALFRED MALLIA:  Definittavament diġa' sar dan it-tip ta’ training.  Fil-fatt jiena flimkien mas-senior management għamilna laqgħat ma' kull stockbroker individwali u anke ma' l-istockbrokers flimkien u kif diġa’ għedt ħarisna lejn il-possibbilta' li nwessgħu l-kategorija tan-nies li jistgħu jressqu kumpanniji lejn l-iStock Exchange bħal per eżempju financial advisors u awdituri, naturalment dejjem wara li jkunu ngħataw ċertu training.  

  IS-SUR PAUL SPITERI:  Effetivament mir-rapport jirriżulta li sponsorjajna wkoll l-attendenza ta' erba' brokers f'konferenzi Londra dwar l-alternative investment  market (AIM)  biex huma wkoll jaġġornaw ruħhom.

  ONOR. GEORGE PULLICINO:  Dan it-tip ta' training se jitkompla?

  IS-SUR  ALFRED MALLIA:  Mhux inkompluh imma nibdewh għaliex aħna għadna qed nibdew.  Naturalment dawk l-erba’ min-nies jistgħu huma stess jittrejnjaw lil oħrajn. 

  ONOR. GEORGE PULLICINO:  Għar-rigward tal-collective investment funds kien hemm xi żviluppi?  

 IS-SUR PAUL SPITERI:  Żviluppi kien hemm fis-sens li dawn minn 100 telgħu għal 135, żvilupp li huwa pożittiv.  Il-market capitalisation hija ta’ madwar USD8 miljun.  Kif għedna aktar kmieni dan huwa l-ewwel break tagħna fi swieq internazzjonali biex inkunu nistgħu nattiraw investituri minn postijiet bħal Luxembourg, Dublin u oħrajn li qed nikkompetu magħhom.  Għalhekk  ikkummissjajna studju dwar kif nikkomparaw aħna ma' ħaddieħor, f’Jannar li għadda sar l-ewwel workshop and we followed up billi bħalissa qegħdin nagħmlu revision ta’ Chapter 9 tal-bye-laws li jittratta dwar ir-requirements  tal-collective investment schemes.  F’dan l-eżerċizzju li qed nagħmlu qegħdin naraw li dawn l-ewwelentt ikunu  konformi ma' l-EU directives  u t-tieni nett li jkunu at least  daqs jekk mhux iktar onorużi minn ta' ħaddieħor biex b’hekk ma ngerxux li min ikun irid  jiġi.  Fil-preżent il-bniedem ikarigat huwa ċertu Gavin Fryer li għandu esperjenza tal-listing rules of the London Stock Exchange,  u għandna persuna oħra li se tasal il-lejla fit-8.00 p.m.   Nhar il-Ġimgħa għandna workshop bejnietna u l-MFSC biex noħolqu l-marketing strategy biex inkomplu nattiraw aktar investiment.  

  THE CHAIRMAN:  Xtaqt forsi niddevja ftit mis-suġġett u niġi għall-premises alternattivi.  Tistgħu forsi tagħtuna update fuq il-conversion works li qed isiru jew li kellhom isiru?

   IS-SUR ALFRED MALLIA:  Il-problema kienet li ltqajna ma' ċerti diffikultajiet sakemm stajna nieħdu over il-premises.  Meta jien ġejt appuntat chairman rajt li waħda mill-problemi kbar li hemm fl-iStock Exchange kienet in-nuqqas ta' spazju, tant li bl-ispazju li għandna llum lanqas nistgħu prattikament nilqgħu n-nies.  Aħna ħadna over il-post f'Mejju ta' din is-sena, pero' kienu diġa' saru l-istudji u x-xogħol beda, fis-sens li qed jidnaddaf il-post.  Irrid ngħid hawnhekk li l-istruttura ta' barra m'hija se tintmess xejn; l-idea hija li l-bini jerġa' jiġi rranġat kif kien oriġinarjament u jkun jinkludi l-bieb tal-Barrakka.  It-toilets se jitneħħew minn hemmhekk sabiex il-bieb u l-kappella jerġgħu jiġu kif kienu qabel.  Aħna ħaffirna ġewwa u nżilna kemm kellna ninżlu, u anke skoprejna xi ħitan tas-swar li qegħdin nirrestawrawhom u se  nżommuhom bħala parti mid-dekor.  Li rrid ngħid hu li l-bini ta' l-iStock Exchange se jkun struttura oħra ġewwa u jkun mibni b'mod li jkun jista' jinħatt.  Bħala target date ta' meta nidħlu fil-post issettajna Jannar/Frar ta' l-2001.  

  THE CHAIRMAN:  L-Onor. Herrera.

  ONOR. JOSE` HERRERA:  L-ewwelnett irrid ngħid li jidher li l-interess fl-iStock Exchange qed jikber -  ħaġa ta' min ifaħħarha - tant li l-income mil-listing fees żdied b'16%.  Ix-xogħol ukoll qed jiżdied konsiderevolment, pero' xtaqt inkun naf kif se tiġi effettwata l-Borża bit-tneħħija ta' ċerti monopolji.  Per eżempju, min xtara x-shares fil-Maltacom kellu moħħu mistrieħ li dik l-azjenda li qed jinvesti fiha se jkollha monopolju sas-sena 2010, pero' issa minħabba n-negozjar li qed isir ma' l-Unjoni Ewropea dawn it-tip ta' monopolji qed jitneħħew.  Ma taħsbux li dan il-fatt b'xi mod jista' jtebba' l-image ta' l-istess Stock Exchange li qed tbigħ shares b'ċerti kondizzjonijiet, fis-sens li dawn huma kumpanniji li għandhom ċertu monopolju, imbagħad dawn il-monopolji jaqgħu?  Qegħdin tilqgħu għal din il-problema li żviluppat riċentement meta qegħdin tagħmlu l-publicity tagħkom? 

  IS-SUR ALFRED MALLIA:  Irrid ngħid hawnhekk li għalkemm dan il-fatt jista' jħalli ċerti effetti, l-unika ħaġa li nistgħu nagħmlu aħna hija li nkunu ċerti li l-informazzjoni kollha available tkun qed tasal għand kulħadd.  Il-ħajja ekonomika u kummerċjali hija kontinwament suġġetta għat-tibdil u kulma nistgħu nagħmlu aħna min-naħa tagħna huwa li naraw -  kif fil-fatt għamilna fiċ-ċirkostanzi kollha li kellna kemm ilha mwaqqfa l-iStock Exchange - li l-informazzjoni kollha tkun available għax-shareholders kollha.  Dik hija r-responsabilita' tagħna.  

  ONOR. JOSE` HERRERA:  Imma ma tqisx li min jixtri shares f'kumpannija privata jkun qed jieħu riskju akbar minn min ikun qed jixtri shares jew stocks f'kumpanniji li l-gvern għandu shareholding kbir fihom, liema kumpanniji huma regarded bħala low risk investments? Jekk inti m'intix se tirrikonoxxi li dawk huma aktar low risk investments allura jista' jkollok slump fin-negozju.  

  IS-SUR ALFRED MALLIA:  Imma m'huwiex up to the Stock Exchange li taġixxi favur jew kontra jew li tiddeċiedi li tagħmel xi demostrazzjoni biex din id-deċiżjoni ma titteħidx.  L-unika responsabilita' li għandna hija li jkun hemm suq li qed jinvesti at level playing field.

  ONOR. JOSE` HERRERA:  Kellkom xi queries dwar dak li qed jiġri f'dan l-iżvilupp?

  IS-SUR ALFRED MALLIA:  Safejn naf jien ma kellniex, u mhux f'dan il-każ biss għaliex kif diġa' spjegajt jiena m'għandi ebda sehem f'ċerti deċiżjonijiet, la dawk li  jieħdu l-majority shareholders u lanqas dawk li jieħdu l-kumpanniji.  L-unika ħaġa li jien ma nistax niċċaqlaq minnha u li hija r-responsabilita' tiegħi hija li nara li s-suq kollu jkollu  l-informazzjoni kollha available.

  THE CHAIRMAN:  Fir-rapport għall-1998 hemm riferenza għall-fatt li kienet qed tiġi upgraded il-current electronic trading system.  Tistgħu tgħidulna jekk hijiex  operattiva jew le issa?  

  IS-SUR PAUL SPITERI:  Hija operattiva fis-sens li qegħdin fil-fażi finali.  Bħalissa qegħdin fil-fażi li naċċertaw irwieħna li l-fixes u l-upgrades li saru ma joħolqulniex problemi.  Kif taf inti fit-teknoloġija l-ewwel jagħtuk il-programm imbagħad trid tittestjah.  Aħna għamilna l-acceptance testing u erġajna bagħtnih għand is-supplier minħabba xi lakuna li sibna.  Bħalissa ninsabu għaddejjin bit-testing ta' l-aħħar. Fil-fatt qabel ma ġejt hawnhekk illum kelli diskussjoni dwar dan u qaluli li more or less fadal xi tlett ijiem xogħol oħra biex inkunu nistgħu nkunu ċerti mis-sistema.  Rigward training tal-brokers fuq is-sistema nista' ngħid li dan sar, u kif diġa' għedna, l-introduzzjoni ta' l-upgrades hija imminenti u l-fażi li jmiss hija li mmorru remote pero' l-ewwel irridu naqbżu l-Y2K hurdle.

  THE CHAIRMAN:  Hawn aktar mistoqsijiet?  L-Onor. Pullicino.

  ONOR. GEORGE PULLICINO:  Xtaqt inkompli proprju fuq il-kwestjoni tar-remote trading.  Per eżempju, barra minn Malta hemm banek li minnhom tista' tagħmel remote trading.  Il-Borża għandha kuntatti mal-banek biex f'Malta wkoll ikun hawn  din il-possibilita'?  Qed ngħid dan għaliex naħseb li f'Malta, aktar minn postijiet oħra,  irridu nżidu ħafna aktar il-kultura tat-trading fil-Borża. 

  IS-SUR PAUL SPITERI:  Kif inhuma s’issa l-affarijiet it-trading isir biss mill-brokers, jiġifieri dawn għandhom l-esklussivita'.  Dik ovvjament trid titneħħa pero’ ma nistax ngħid jekk hux se jsir trading fil-banek jew le.  Jekk joħolqu xi sussidjarja ta' stockbrokers ma jkun hemm xejn xi jżomm individwu milli jagħmel in-negozju tiegħu through a subsidiary stockbroking firm ta' bank.

  IS-SUR ALFRED MALLIA:  Xtaqt ngħid ukoll li bħalissa hawn disa' stockbrokers pero’ m’hemm xejn xi  jżomm milli jkun hawn 30 jew 40.  Voldieri m'hemmx esklussivita' għal dawk id-disa', anybody can apply.

  ONOR. GEORGE PULLICINO:  Jiġifieri l-Borża m'għandha xejn kontra li  ġaladarba bank jistabbilixxi ruħu f'dik in-niċċa jkun jista’ jsir remote trading minnu.  

  IS-SUR ALFRED MALLIA:  Fil-fatt fid-disa' xhur li ili chairman jien diġa' iddiskutejna dan il-punt xi darbtejn jew tlieta.  L-unika ħaġa li hemm iżżomm hija li llum il-ġurnata l-istockbroking licence toħroġ f'isem kumpannija u allura l-bank irid jagħmel kumpannija sussidjarja ta’  stockbrokers.

  ONOR. GEORGE PULLICINO:  Jiġifieri l-Borża diġa' ħadet deċiżjoni li ma jkollhiex oġġezzjonijiet jekk kemm-il darba jkun hemm talba minn xi bank biex jagħmel dan it-tip ta’ trading?

  IS-SUR ALFRED MALLIA:  Fil-prinċipju m'aħniex kontra, ovvjament dejjem jekk it-talba ssir within il-parametri stabbiliti.

  THE CHAIRMAN:  Hawn aktar kummenti?  Ma jidhirx li hawn għalhekk nirringrazzja lis-sinjuri preżenti għall-attendenza tagħhom u naġġorna l-laqgħa  għal nhar l-Erbgħa, 20 ta' Ottubru fejn niddiskutu r-Rapporti Annwali ta' l-Organiżazzjoni tat-Turiżmu għas-snin 1997 u 1998.  Nirringrazzjakom.

